
وتاری نوێنه‌ری تایبه‌تی سكرتێری گشتیی نه‌ته‌وه‌ یه‌كگرتووه‌كان بۆ عیراق ئاد مێلكه‌رت
 به‌ بۆنه‌ی رۆژی جیهانیی ئازادیی رۆژنامه‌گه‌ریدا

به‌غداد، ٣ ئایاری ٢٠١١
خوشكان، برایان، میوانه‌ به‌ڕێزه‌كان، 
ئێمه‌ ئه‌مڕۆ به‌ بۆنه‌ی "رۆژی جیهانیی ئازادیی رۆژنامه‌گه‌ری"یه‌وه‌ ئاهه‌نگده‌گێڕین كه‌ ٢٠ ساڵ پێش ئه‌مڕۆ له‌لایه‌ن كۆمه‌ڵێك رۆژنامه‌نووسه‌وه‌ له‌ ویندهۆكی نامبیبیا وه‌ك رۆژێكی جیهانی ناسێنرا و تێیدا هه‌موو خه‌ڵك و حكومه‌ته‌كانیان داوای ئه‌وه‌یان لێكراوه‌ به‌نرخترین و بنه‌ڕه‌تترین مافی دیموكراسی، كه‌ ئازادیی راده‌ربرینه،‌ بپارێزن و به‌رگریی لێبكه‌ن. 
ماوه‌م بده‌ن به‌دانه‌واندنی سه‌ری رێز و نه‌وازش بۆ راگه‌یاندنی عیراق ده‌ست پێبكه‌م كه‌ له ‌كه‌متر له‌ ده‌یه‌یه‌كدا توانیی، به‌ پێچه‌وانه‌ی پێشوویه‌وه،‌ به‌ شێوه‌یه‌ك چالاك و جۆراوجۆر بێت كه‌ ببێته‌ پێشه‌نگ له‌ رۆژهه‌ڵاتی ناوه‌ڕاست و بگره‌ له‌ ناوچه‌یه‌كی فراوانتریشدا. پێم خۆشه‌ بواری ئه‌وه‌شم پێبده‌ن كه‌ ئه‌وپه‌ڕی رێزی خۆم بۆ ئه‌و راگه‌یاندنكاره‌ شاره‌زایانه‌ ده‌ربڕم كه‌ گیانی خۆیان له‌ پێناو به‌دواداچوونی مافه به‌ كۆمه‌ڵمان بۆ زانین كرده‌ قوربانی و هه‌روه‌ها بۆ ئه‌وانه‌ش كه‌ تائێستاش تووشی چه‌وسانه‌وه‌ و هه‌ره‌شه‌ و توندوتیژی ده‌بن. ئه‌وانه‌ گشتیان پێویسته له‌به‌ر قاره‌مانییه‌تییان‌ رێزیان لێبگیرێت و بپارێزرێن و به‌رگرییان لێ بكرێت.   
مادده‌ی ١٩ له‌ جارنامه‌ی گه‌ردونیی مافه‌كانی مرۆڤ ده‌لێت: 

"هه‌موو كه‌س مافی ئه‌وه‌ی هه‌یه‌ كه‌ ئازادانه‌ رای خۆی ده‌ربڕێت و ئه‌م مافه‌ش مانای ئه‌وه‌یه‌ هه‌موو كه‌س ده‌توانێت بێ ده‌ستێوه‌ردان رای خۆی هه‌بێت و بێگوێدانه‌ سنووریش له‌ هه‌ركه‌ناڵێكی راگه‌یاندن مافی ئه‌وه‌ی هه‌یه‌ به‌دوای زانیاری و بیروبۆچووندا بگه‌ڕێت و وه‌ریشیان بگرێت."
"لێژنه‌ی مافه‌كانی مرۆڤی نه‌ته‌وه‌ یه‌كگرتووه‌كان" دركی به‌و راستییه‌ كردووه‌ كه‌ مافی ئازادیی راده‌ربڕین به‌ردی بناغه‌یه‌ بۆ كاركردنی كاریگه‌رانه‌ی دیموكراسی‌ و هه‌موو "وڵاته‌كان"یش پابه‌ندن به‌ رێزگرتن و پاراستنی ئه‌م مافه‌. ئه‌ركی حكومه‌ته‌كانیش دڵنیابوونه‌ له‌وه‌ی كه‌ هه‌موو خه‌ڵك، به‌تایبه‌تیش رۆژنامه‌نووسان راگه‌یاندكاران و ئه‌وانه‌ش كه‌ له‌گه‌ڵیانن، به‌ته‌واوی پارێزراون له‌ هه‌موو شێوازه‌كانی هه‌ره‌شه‌ و چاولێسووركردنه‌وه‌ و بێزاركردن و توندوتیژی له‌ كاتی ئه‌نجامدانی مافه‌كانیان و جێبه‌جێكردنی ئه‌ركه‌كانیان.   
به‌گوێره‌ی نه‌ریتی كۆمه‌ڵایه‌تیش، به‌دیهێنانی مافی گه‌یاندن و وه‌رگرتنی زانیاری پێكهاتبوو له‌ ره‌خساندنی هه‌لی به‌ڕاشكاوی راده‌ربڕین و مافی نووسین و چاپكردن و بڵاوكردنه‌وه‌ی به‌ئاشكرای بیرورا، بێ هپچ ده‌ستێوه‌ردان و مه‌ترسییه‌ك.
ئێمه‌ ئیمڕۆ گۆڕانێكی زۆر گه‌وره‌ له‌ راگه‌یاندندا ده‌بینین. په‌یوه‌ندییه‌كانیش هیچی تر ته‌نها شێوازی كۆنی راگه‌یاندن له‌ به‌چاپگه‌یاندن و رادیۆ و ته‌له‌فزیۆن ناگرێته‌وه‌. ئێمه‌ ئێستا ئه‌وه‌ی پێی ده‌وترێت "راگه‌یاندنی تازه‌"مان هه‌یه‌ كه‌ ئینته‌رنێت و هه‌موو شێوازه‌كانی تری په‌یوه‌ندییه‌ دیجیتاڵییه‌كانی وه‌ك مۆبایل و ئیمێل و بلۆگكردن و تۆڕی كۆمه‌ڵایه‌تی له‌خۆده‌گرێت. ئه‌م ته‌كنه‌لوجیا تازه‌په‌یداببوه‌ توانا و ده‌رفه‌تی زیاتر به‌ به‌رده‌وامی ده‌دا به‌ هه‌موو توێژه‌ كۆمه‌ڵایه‌تییه‌كان بۆ گه‌ڕان به‌ دوای زانیاری و بیرۆكه‌ له‌سه‌ر ته‌واوی شه‌به‌نگی تێڕوانینه‌ سیاسی و كۆمه‌ڵایه‌تی و ئابووری و كلتوری و ئایینییه‌كان. خه‌ڵك ته‌نانه‌ت له‌ شوێنه‌ هه‌ر دووره‌كانیش ده‌توانن ده‌ستیان به‌ زانیاری بگا و بڵاویشی بكه‌نه‌وه‌، نه‌ك هه‌ر له‌ ناوچه‌كه‌ی خۆیان به‌ڵكو له‌ به‌شه‌كانی تری وڵاته‌كانیان و هه‌رێمه‌كانیان و ته‌نانه‌ت جیهانیش. ئه‌و میدیا نوێیه‌ گواستنه‌وه‌ی زانیاری ده‌كاته‌ كارێكی ده‌ستبه‌جێ و جیهانی و، بۆ یه‌كه‌م جاریش له‌ مێژوودا ده‌رفه‌ت به‌ هه‌ر یه‌كێكمان ده‌دات ببینه‌ په‌خشكه‌ری بیر و بیرۆكه‌ و ئه‌زموونی خۆمان بۆ جیهان. 
ره‌خسانی فراوانی هه‌له‌كان بۆ گشت خه‌ڵك بۆ ده‌ستگه‌یشتن به‌ زانیاری و بڵاوكردنه‌وه‌ی به‌شدارییه‌كانمان له‌سه‌ر گشت ئاست و چه‌مكه‌كانی حكومه‌ت و پرۆسه‌ی بڕیارداندا له‌ ره‌گه‌وه‌ ده‌گۆڕێت. ئه‌مه‌ش له‌ بنه‌ڕه‌تدا دیموكراسی به‌هێز ده‌كات له‌رێگه‌ی به‌شداربوونێكی زۆرتر له‌ نێوان حكومه‌ت و خه‌ڵكدا و هه‌روه‌ها له‌ رێگه‌ی دابینكردنی به‌رپرسیارییه‌تی زۆرتر بۆ ئه‌وانه‌ی له‌ ژیانی گشتیدا به‌شدارن و وه‌زیفه‌ی گشتیی خه‌ڵك به‌ڕێوه‌ده‌به‌ن. ‌ 

خوشكان و برایان،
ئێمه‌ كاریگه‌ریی راگه‌یاندنی تازه‌مان له‌سه‌ر وڵاته‌كانی جیهان بینی و له‌م مانگانه‌ی دواییشدا ئه‌و كاریگه‌رییه‌مان له‌ وڵاتانی ئه‌فریقای باكوور و رۆژهه‌ڵاتی ناوه‌ڕاستدا، به‌ عیراقیشه‌وه‌، بینی. ته‌له‌فۆنی مۆبایل و ده‌ستگه‌یشتنی فراوان به‌ ئه‌نته‌رنێت، به‌ به‌جه‌ماوه‌ربوونی دانانی زانیاری و فۆڕمه‌ كۆمه‌ڵایه‌تییه‌كانیشه‌وه‌، بوونه‌ته‌ مایه‌ی به‌شداربوونێكی زیاتری گشت عیراقییه‌كان له‌ كاروباری گشتیدا و به‌مه‌ش له‌ گه‌شه‌پێدان و به‌هێزكردنی دیموكراسیی عیراقدا به‌شێوه‌یه‌كی پڕمانا به‌شدارده‌بن.    
به‌هه‌ر حاڵ، سه‌ره‌ڕای ئه‌و گیروگرفته‌ كۆنانه‌ی كه‌ پێشتر به‌رۆكی  ئازادیی راده‌بڕینیان گرتبوو گه‌شه‌كردنی به‌ره‌به‌ره‌ی راگه‌یاندن له‌ گیروگرفت به‌ده‌ر نییه.‌ چوارچێوه‌ی یاسایی و رێكخستن سسته‌ له‌ به‌ده‌نگه‌وه‌هاتنی ئه‌و گۆڕانكارییه‌ خێرایانه‌ی كه‌ رووده‌ده‌ن له‌گه‌ڵ پێویستبوون به‌ دڵنیابوون له‌وه‌ی كه‌ ده‌ستگه‌یشتن و به‌ره‌ڵاكردنی زانیاری به‌ ئازادی و بێبه‌ربه‌ست ده‌مێننه‌وه‌‌ و هه‌روه‌ها بۆ دڵنیابوونیش له‌وه‌ی كه‌ ئه‌وانه‌ی مافی خۆیان له‌ گه‌یشتن به‌ زانیاری پیاده‌ ده‌كه‌ن پارێزراون به‌ تایبه‌تیش رۆژنامه‌نووسان و راگه‌یاندكاران.  

گفتوگۆی گه‌رمی جیهانی سه‌باره‌ت به‌ هاوسه‌نگی له‌ نێوان ئه‌و ئازادییه‌ گه‌شه‌كردووه‌ی كه‌ راگه‌یاندنی تازه‌ فه‌راهه‌می كردووه‌ له‌گه‌ڵ ئه‌و به‌رپرسیاری و پابه‌ندییانه‌ی كه‌ ئه‌و له‌گه‌ڵ خۆیدا هێناونی تا ئێستاش هه‌ر به‌رده‌وامه‌.   
هه‌ندێك له‌ وڵاتان به‌ربه‌ستی تازه‌ داده‌نێن، به‌ پشكنینی وورد (سانسۆر) و چاودێریكردن و بێزاركردنی ئه‌لیكتڕۆنیشه‌وه‌. هه‌روه‌ها، تا ئێستاش ژماره‌یه‌كی به‌رچاو له‌ "وڵاته‌كان" شێوازی كۆن به‌كار ده‌هێنن وه‌ك سه‌ركوتكردنی رۆژنامه‌نووس و خه‌ڵكی ساده‌ی تر، كه‌ ده‌یانه‌وێت مافی ئازادیی راده‌ربڕینیان پیاده‌ بكه‌ن و، هه‌ره‌شه‌ و چاولێسووركردنه‌وه‌ و بێزاركردن و هه‌ندێ جاریش به‌كارهێنانی توندوتیژی فیزیكی و یانیش كوشتن. به‌هه‌ر حاڵ، ئێمه‌ بێهووده‌یی هه‌موو ئه‌م وڵامدانه‌وه‌ سه‌ركوتكه‌رانه‌مان بینی چونكه‌ هه‌رچه‌نده‌ حكومه‌ت بیه‌وێت پێش به‌ رۆیشتنی زانیاری و به‌رده‌ستخستنی بگرێت ئه‌وه‌نده‌ شێوازه‌كانی پووچه‌ڵ كردنه‌وه‌ی ئه‌م به‌ربه‌ستانه‌ شێلگیرو سه‌ختتر ده‌بن.  

وێڕای ده‌ستخۆشیكردنمان له‌ كه‌ناڵه‌ تازه‌كانی به‌رده‌ستخستنی زانیاری بۆ خه‌ڵكی زیاتر، ئێمه‌ پێویسته‌ ئه‌و گیروگرفتانه‌ له‌بیر نه‌كه‌ین كه‌ راگه‌یاندنی تازه‌ بۆ ئه‌و خه‌ڵكانه‌ی دروست ده‌كات كه‌ له‌داهێنانی ته‌كنۆلۆژی داده‌بڕێن یانیش ئه‌وانه‌ی له‌ رووی نه‌ریته‌وه‌ په‌راوێز خراون له‌وه‌ی ده‌نگیان ببیسترێت، به‌تایبه‌تیش زۆرینه‌یه‌كی زۆری ژنان، یانیش ئه‌وانه‌ی كه‌ تووشی ئازاری جه‌سته‌یی یان به‌ربه‌سته‌كان ده‌بنه‌وه، وه‌ك خه‌ڵكی‌ په‌ككه‌وته‌ و ئه‌ندامانی كه‌مینه‌ نه‌ته‌وه‌كان یان خه‌ڵكانی تر. له‌هه‌مووشی گرنگتر، ئه‌مه‌ ئه‌وانه‌‌ش ده‌گرێته‌وه‌ كه‌ له‌ فیركردن بێبه‌ش بوون له‌گه‌ڵ ئه‌وانه‌ش كه‌ به‌ ساده‌یی بلێین كاره‌بایان نییه‌. گرنگیشه‌ ئێمه‌ دان  بنێین به‌‌ مافی هه‌موو كه‌سێك له‌ ئاڵوگوڕكردنی بیروبۆچوون و هه‌روه‌ها ماف و توانایان  بۆ ‌وه‌رگرتنی زانیاری. بۆ گۆڕینی ئه‌م مافانه‌ بۆ راستی و به‌دیهێنانیان، پێویسته‌ سیاسه‌تی گشتی دابڕێژرێت و جێبه‌جێ بكرێت. 
وه‌ك پێشتریش باسم كرد، ئازادیی راده‌ربڕین مافێكی جیهانیی ‌مرۆڤه‌. له‌ عیراقیش، به‌ مادده‌ی ٣٨ی ده‌ستوور پارێزگاری لێكراوه‌. به‌گوێره‌ی یاسای عیراق و هاوته‌ریب له‌گه‌ڵ پێوه‌ره‌ جیهانییه‌كان، ئازادیی راده‌ربڕین ده‌شێ ته‌نها بۆ پاراستنی یاساییانه‌ی ماف و ناوبانگی كه‌سانی تر و هه‌روه‌ها بۆ پاراستنی ره‌وشت و رێكخستنی گشتی سنووردار بكرێت. به‌ پشتبه‌ستن به‌ رێكاره‌كانی "لێژنه‌ی مافی مرۆڤی نه‌ته‌وه‌ یه‌كگرتووه‌كان"یش، ئه‌مه‌ پێویسته‌ ئه‌ركی پشكنین و لێكۆڵینه‌وه‌ی بانگه‌شه‌كانی هێرش و چاولێسووركردنه‌وه‌ و بێزاركردنی دژ به‌ رۆژنامه‌نووسان و داكۆكیكارانی مافه‌كانی مرۆڤ و كه‌سه‌كانی تر بگرێته‌وه‌ بۆ ئه‌وه‌ی هه‌ر ئه‌نجامده‌رێكی ئه‌م پێشێلكارییانه‌ له‌ به‌رده‌م یاسا به‌رپرسیارییه‌تی بخرێته‌ ئه‌ستۆ. له‌ كاتێكدا دیموكراسی له‌ عیراق خه‌ریكی ره‌گداكوتان و گه‌شه‌كردنه‌، من داوا له‌ حكومه‌تی عیراق ده‌كه‌م بۆ دڵنیابوون له‌وه‌ی كه‌ مافی ئازادیی راده‌ربڕینی هه‌موو خه‌ڵكی عیراق به‌ ته‌واوی پارێزراوه‌ به‌شێوه‌یه‌ك كه‌ هه‌ر كه‌سێك ئه‌نجامدانی هه‌ره‌شه‌ و چاولێسووركردنه‌وه‌ی له‌ پێناو به‌رته‌سككردنه‌وه‌ی پیاده‌كردنی یاساییانه‌ی‌ مافه‌كه‌ به‌سه‌ردا ساغ بووه‌وه‌ به‌ گوێره‌ی یاسا لێپیچینه‌وه‌ی لێ بكرێت. 
له‌لایه‌كی تریشه‌وه‌، ئه‌وه‌ش گرنگه‌ كه‌ چاو به‌ "یاسای سزا"ی عیراقیدا بخشێنرێته‌وه‌ كه‌ ناوزراندن به‌ هێرشی تاوان داده‌نێت. له‌كاتێكدا كه‌ پاراستنی ماف و ناوبانگی خه‌ڵكی تر بنه‌مایه‌كی یاساییه‌ بۆ به‌رته‌سككردنه‌وه‌ی ئازادیی راده‌ربڕین به‌ڵام به‌ ده‌گمه‌ن به‌ گوێره‌ی یاساكانی تاوان مامه‌ڵه‌ی له‌گه‌ڵدا ده‌كرێت به‌ڵكو پێویسته‌ به‌ یاسای مه‌ده‌نی مامه‌ڵه‌ی له‌گه‌ڵدا بكرێت. من ئه‌وه‌ دووپات ده‌كه‌مه‌وه‌ كه‌ مافی ئازادیی راده‌ربڕین ته‌نها له‌ به‌رامبه‌ر چه‌ند ده‌سته‌واژه‌یه‌كی رووندا سنووردار بكرێت نه‌ك وه‌ك بنه‌ما. 
له‌مه‌ش زیاتر، من هانی "ئه‌نجومه‌نی نوێنه‌ران" ده‌ده‌م بۆ پشتگیریكردنی گه‌شه‌پێدانی "به‌رده‌ستخستنی زانیاری" به‌ گوێره‌ی پێوه‌ره‌ جیهانییه‌كان. ئه‌مه‌ هه‌نگاوێكی گرنگه‌ له‌ به‌گژاچوونه‌وه‌ی گه‌نده‌ڵی و یه‌كێكه‌ له‌ داوا بنه‌ڕه‌تییه‌كانی هاوڵاتییانی عیراق.  
من ده‌مه‌وێ ئه‌وه‌ش دووپات بكه‌مه‌وه‌ كه‌ نه‌ك هه‌ر حكومه‌تی عیراق له‌ پاراستنی مافی ئازادیی راده‌ربڕین ده‌وری هه‌یه‌ هه‌یه به‌ڵكوو پێویسته‌ گشت عیراقییه‌كانیش له‌و دڵنیابن كه‌ مافه‌كه‌ رێزی لێگیراوه‌ و پارێزراوه‌. له‌ راستیدا، بێ ئاماده‌یی خه‌ڵكی ساده‌ی عیراق بۆ پیاده‌كردنی مافه‌كه‌ و ئاره‌زوویان بۆ پاراستنی، كاتێك له‌لایه‌ن خه‌ڵكی تره‌وه‌ پیاده‌ بكرێت، هه‌تتا به‌ ئه‌وانه‌شه‌وه‌ كه‌ له‌گه‌ڵیاندا ناكۆكین، ‌دیموكراسی راسته‌قینه‌ هه‌رگیز گه‌شه‌ ناكات به‌و پێیه‌ی ئازادیی راده‌ربڕین بناغه‌ی پته‌وی دیموكراسییه‌. 

من ده‌مه‌وێت سوپاس و پیرۆزبایی خۆم ئاراسته‌ رێككخه‌رانی ئه‌م چالاكییه‌ی ئه‌مڕۆ بكه‌م. ئه‌و گرنگییه‌ی كه‌‌ ئازادیی راده‌ربڕین، به‌تایبه‌تیش ئازادیی راگه‌یاندن، له‌گه‌شه‌پێدانی دیموكراسی عیراقدا هه‌یه‌تی، به‌ دابینكردنی به‌شداریی ته‌واوی هه‌موو خه‌ڵكی عیراق له‌ هاوبه‌شبوون و ناردن و وه‌رگرتنی زانیاری و بیروبۆچوونیشه‌وه‌، هه‌رگیز ناكرێت نادیده‌ بگیرێت.    

له‌ ساڵی ٢٠٠٩، خه‌ڵاتی (یونیسكۆ) بۆ "رۆژی جیهانیی ئازادیی رۆژنامه‌گه‌ری" به‌خشرایه‌ رۆژنامه‌نووسی كوژراو و سه‌رنووسه‌ری "سه‌نده‌ی لیده‌ر"ی سریلانكی كه‌ ئه‌ویش (لاسانسا ویكرێماتونگا) بوو. چه‌ند رۆژێكیش پێش كوشتنی، ‌ ویكرێماتونگا سه‌روتارێكی به‌ ناوی "هاوارێك بۆ ویژدان" له‌ رۆژنامه‌كه‌ نووسی و چه‌ند رۆژێكیش دوای كوشتنه‌كه‌ی بڵاوكرایه‌وه‌ كه‌ تیێدا نووسه‌ر باسی له‌ مسۆگه‌ریی كوشتنه‌كه‌ی كردبوو و ده‌وری راگه‌یاندنی سه‌ربه‌خۆشی له‌م چه‌ند دێره‌دا خستبووه‌ روو.
 "راگه‌یاندنی ئازاد وه‌ك ئاوێنه‌یه‌كه‌ كه‌ تیێدا خه‌ڵك ده‌توانن بێ ماكیاج خۆیانی تێدا ببینن. تۆ له‌ ئێمه‌وه‌ شاره‌زای ره‌وشی وڵاته‌كه‌ت ده‌بیت و به‌تایبه‌تیش شێوازی به‌ڕێوه‌بردنی له‌لایه‌ن ئه‌و خه‌ڵكانه‌وه‌ كه‌ تۆ هه‌ڵتبژاردوون بۆ ئه‌وه‌ی ئاینده‌یه‌كی پڕشه‌نگتر بۆ منداڵه‌كانت فه‌راهه‌م بكه‌ن. هه‌ندێ جاریش، ئه‌و وێنه‌یه‌ی تۆ له‌ ئاوێنه‌كه‌دا ده‌یبینیت مایه‌ی دڵخۆشیی تۆ نییه‌. به‌ڵام له‌و‌ كاته‌ش كه‌ به‌ته‌نیا له‌سه‌ر كورسییه‌كه‌ت دانیشتوویت و ده‌ست به‌ بۆڵه‌بۆڵ ده‌كه‌یت، ئه‌و رۆژنامه‌نووسانه‌ی كه‌ ئه‌م ئاوێنه‌یان هه‌ڵگرتووه‌ به‌ ئاشكرا خۆیان تووشی چه‌ندان مه‌ترسی گه‌وره‌ ده‌كه‌ن. ئه‌وه‌ داوای ئێمه‌یه‌ و هه‌رگیز لێشی راناكه‌ین".  ‌
سوپاس 

